
Azərbaycan Respublikası Nazirlər Kabinetinin Qərarı
№ 222		   				    Bakı şəhəri, 6 iyun 2022-ci il

“Azərbaycan Respublikası Silahlı 
Qüvvələrinin, Azərbaycan Respublikasının 
qanunvericiliyinə uyğun olaraq yaradılmış 
başqa silahlı birləşmələrin və Azərbaycan 
Respublikası Daxili İşlər Nazirliyinin şəxsi 
heyəti üçün ərzaq payı normalarının və 
xidməti heyvanlarının yemləmə normalarının 
təsdiq edilməsi haqqında” Azərbaycan Res-
publikası Nazirlər Kabinetinin 2013-cü il 8 
yanvar tarixli 2 nömrəli Qərarında dəyişiklik 
edilməsi barədə

Azərbaycan Respublikası Konstitusiyasının 
119-cu maddəsinin səkkizinci abzasını rəhbər 
tutaraq, Azərbaycan Respublikasının Nazirlər 
Kabineti qərara alır:

“Azərbaycan Respublikası Silahlı 
Qüvvələrinin, Azərbaycan Respublikasının 
qanunvericiliyinə uyğun olaraq yaradılmış 
başqa silahlı birləşmələrin və Azərbaycan 
Respublikası Daxili İşlər Nazirliyinin şəxsi 
heyəti üçün ərzaq payı normalarının və xidməti 
heyvanlarının yemləmə normalarının təsdiq 
edilməsi haqqında” Azərbaycan Respublikası 
Nazirlər Kabinetinin 2013-cü il 8 yanvar tarixli 2 

nömrəli Qərarında (Azərbaycan Respublikası-
nın Qanunvericilik Toplusu, 2013, № 5, maddə 
566; 2014, № 2, maddə 217, № 5, maddə 592; 
2015, № 5, maddə 657; 2016, № 2 (II kitab), 
maddə 369, № 11, maddə 1942; 2017, № 4, 
maddə 620; 2020, № 8, maddə 1119) aşağıdakı 
dəyişiklik edilsin:

1. 7-ci hissəyə “dəstələrinin” sözündən son-
ra “, Azərbaycan Ordusunun əməliyyat (koman-
do) briqadalarının” sözləri əlavə edilsin.

2. Həmin Qərarla təsdiq edilmiş 7 nömrəli 
əlavə - “Azərbaycan Respublikası Silahlı 
Qüvvələrinin və Azərbaycan Respublikası Daxili 
İşlər Nazirliyinin xüsusi təyinatlı dəstələrinin 
ərzaq payı Normaları” üzrə:

2.1. adına “dəstələrinin” sözündən sonra “, 
Azərbaycan Ordusunun əməliyyat (komando) 
briqadalarının” sözləri əlavə edilsin;

2.2. “Qeydlər” hissəsinin 1.1-ci bəndinə 
“qüvvələrinin,” sözündən sonra “Azərbaycan Or-
dusunun əməliyyat (komando) briqadalarının,” 
sözləri əlavə edilsin. 

Əli ƏSƏDOV  
Azərbaycan Respublikasının Baş naziri

№ 223		   				    Bakı şəhəri, 6 iyun 2022-ci il

“Bakı Mühəndislik Universitetinin 
Nizamnaməsinin təsdiq edilməsi haqqında

“Publik hüquqi şəxslər haqqında” 
Azərbaycan Respublikasının 2015-ci il 29 
dekabr tarixli 97-VQ nömrəli Qanununun tətbiqi 
barədə” Azərbaycan Respublikası Prezidentinin 
2016-cı il 3 fevral tarixli 759 nömrəli Fərmanının 
2.6.1-ci yarımbəndinin icrasını təmin etmək 
məqsədilə Azərbaycan Respublikasının Nazirlər 
Kabineti qərara alır:

1. “Bakı Mühəndislik Universitetinin 
Nizamnaməsi” təsdiq edilsin (əlavə olunur).

2. Azərbaycan Respublikasının Təhsil Nazir-
liyi bu Qərardan irəli gələn məsələləri həll etsin.

3.  Bu Qərarda dəyişiklik Azərbaycan 
Respublikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hüquqi 
aktlarının hazırlanması və qəbul edilməsi qay-
dası haqqında Əsasnamə”nin 2.6-1-ci bəndinə 
uyğun edilə bilər.

Əli ƏSƏDOV  
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 224		   				    Bakı şəhəri, 6 iyun 2022-ci il

“Bakı-Naxçıvan və Naxçıvan-Bakı hava 
xətti ilə uçan şəxslərə güzəştlərin edilməsi 
haqqında” Azərbaycan Respublikası Nazirlər 
Kabinetinin 2007-ci il 27 dekabr tarixli  210 
nömrəli Qərarında dəyişiklik edilməsi barədə

Azərbaycan Respublikası Konstitusiyasının 
119-cu maddəsinin səkkizinci abzasını rəhbər 
tutaraq, Azərbaycan Respublikasının Nazirlər 
Kabineti qərara alır:

“Bakı-Naxçıvan və Naxçıvan-Bakı hava xətti 
ilə uçan şəxslərə güzəştlərin edilməsi haqqın-
da” Azərbaycan Respublikası Nazirlər Kabi-
netinin 2007-ci il 27 dekabr tarixli 210 nömrəli 
Qərarında (Azərbaycan Respublikasının Qa-

nunvericilik Toplusu, 2007, № 12, maddə 1345; 
2008, № 8, maddə 787; 2009, № 2, maddə 
144, № 10, maddə 859; 2014, № 10, maddə 
1330) aşağıdakı dəyişikliklər edilsin:

1. Preambuladan “Azərbaycan Respublikası 
Tarif (qiymət) Şurası tərəfindən Bakı-Naxçıvan 
və Naxçıvan-Bakı hava xətti ilə uçuş tarifinin 
95 manat həcmində təsdiq edildiyini,” sözləri 
çıxarılsın.

2. 1-ci hissədə “20 manat” sözləri “10 ma-
nat” sözləri ilə əvəz edilsin.

Əli ƏSƏDOV  
Azərbaycan Respublikasının Baş naziri

Qeyd: Qərara edilmiş əlavənin tam mətni ilə www.nk.gov.az və www.
xalqqazeti.com saytlarında tanış ola bilərsiniz.

Bakı Enerji Forumu dünyanın enerji təhlükəsizliyinə 
misilsiz töhfələri ilə bir daha diqqət çəkdi

Türkiyə Prezidenti məktubunda 
bütün sahələrdə olduğu kimi, enerji sek-
torunda da Azərbaycan və Türkiyənin 
mükəmməl əməkdaşlığının ölkələrimiz 
və bölgəmiz üçün strateji xarak-
ter daşıdığını qeyd edib. Məktubda 
Prezident İlham Əliyevin rəhbərliyi 
ilə Azərbaycanın bərpaolunan enerji 
sahəsində ortaya qoyduğu baxışın 
regionun sabitliyi və rifahı baxımından 
önəmli rol oynadığı vurğulanıb.

Bakı Enerji Həftəsinin Şuşa xü-
susi sessiyası çərçivəsində ilk olaraq 
Energetika Nazirliyi və BP arasında 
Cəbrayılda 240 MVt gücündə günəş 
elektrik stansiyası layihəsinin birgə 
həyata keçirilməsi ilə əlaqədar növbəti 
addımların atılması məqsədilə 2021-
ci ilin iyun ayında bağlanmış İcra 
Müqaviləsinə Əlavə imzalanıb. 

Bu sənəd “Şəfəq” adlı günəş elektrik 
stansiyası layihəsinin reallaşdırılması 
istiqamətində birgə fəaliyyəti yekunlaş-
dırmaq üçün görüləcək tədbirləri əks 
etdirir.

Sonra Energetika Nazirliyi və 
Birləşmiş Ərəb Əmirliklərinin (BƏƏ) 
“Masdar” şirkəti arasında “Azərbaycan 
Respublikasında quruda sənaye miq-
yaslı 1 QVt gücündə günəş və 1 QVt 
gücündə külək enerjisi layihələrinin 
qiymətləndirilməsi, inkişafı və həyata 
keçirilməsi ilə bağlı icra müqaviləsi” 
və “Dənizdə 2 QVt gücündə inteqra-
siya edilmiş külək və yaşıl hidrogen 
layihələrinin qiymətləndirilməsi, inki-
şafı və həyata keçirilməsi ilə bağlı icra 
müqaviləsi”, habelə SOCAR ilə BƏƏ-
nin “Masdar” şirkəti arasında Anlaşma 
Memorandumu imzalanıb. 

Beləliklə, özündə müxtəlif layihələri, 
o cümlədən, 27-ci Beynəlxalq Xəzər 
Neft və Qaz, 10-cu Yubiley Xəzər 
Beynəlxalq Energetika və Bərpa Olu-
nan Enerji sərgilərini, həmçinin əvvəllər 
Xəzər Neft və Qaz Konfransı adı ilə ta-
nınan Bakı Enerji Forumunu birləşdirən 
regionun bu ən böyük sənaye tədbiri 
həm Azərbaycan, həm bölgə, həm də 
dünya dövlətləri üçün böyük əhəmiyyəti 
ilə tarixi hadisəyə çevrilib. 

Ümummilli lider Heydər Əliyevin 
rəhbərliyi ilə 1994-cü ildə “Xəzər 
dənizinin Azərbaycan sektorunda 
“Azəri”, “Çıraq” yataqlarının dərinlikdə 
yerləşən hissəsinin birgə işlənməsi 

və hasil olunan neftin pay şəklində 
bölüşdürülməsi” haqqında dünyanın 
ən iri neft şirkətləri ilə bağlanan “Əsrin 
müqaviləsi” ilə fəaliyyətə başlayan 27-ci 
Beynəlxalq Xəzər Neft və Qaz Kon
fransı ötən müddət ərzində bu sahədə 
uğurlu nəticələrlərlə yadda qalıb. 

Azərbaycan bu dövrdə enerji 
istehsalı, ixracı, daşınması sahəsində 
yüksək göstəricilərə nail olub, neft-
qaz sahəsində iştirakçılar arasında 
əlaqələrin genişlənməsində, yeni 
texnologiyaların və innovasiyaların cəlb 
olunmasında, respublikamızın neft və 
qaz hasilatında əldə etdiyi təcrübənin 
yayılmasında böyük rol oynayıb. 

Ötən müddətdə ölkəmiz 
Azərbaycandan Gürcüstanın Qara 
dənizdəki Supsa limanına gedən birinci 
neft boru kəmərinin açılışı, “Şahdəniz” 
yatağının kəşfiyyatı, Xəzər dənizini 
Aralıq dənizi ilə birləşdirən Bakı-Tbilisi-
Ceyhan neft, Bakı-Tbilisi-Ərzurum qaz 
boru kəmərlərinin tikintisi, Cənub Qaz 
Dəhlizinin uğurla tamamlanması kimi 
tarixi hadisələrə şahidlik edib. 

Sadalanan nəhəng ener-
ji layihələrinin iştirak və icrasında 
səmərəli fəaliyyəti ilə diqqətçəkən 
respublikamız həm enerji potensialını 
gücləndirib, öz enerji təhlükəsizliyinə 
sərmayə yatırıb, daxili bazarda 
tələbatları tam təmin edib, həm də dün-
ya dövlətləri ilə iqtisadi münasibətlərini 
yeni səviyyəyə qaldırıb. Qardaş 
Türkiyə, qonşu və dost Gürcüstan-
la, dünya gücləri arasında nüfuzu ilə 
seçilən Amerika Birləşmiş Ştatları 
və Birləşmiş Krallıqla əməkdaşlığını 
möhkəmləndirib, Avropa Komissiyası, 
habelə digər beynəlxalq təşkilatlarla 
əlaqələrində səmərəliliyə nail olub. 

Onu da qeyd edək ki, Xəzər 
Neft və Qaz Sərgi-Forumu bütün 
mərhələlərində beynəlxalq platforma 
olaraq dünyanın ən yüksək səviyyəli 
şəxslərini bir araya gətirib, neft-qaz 
layihələrinin müzakirəsini müsbət 
sonluqla gerçəkləşdirib. Bununla da 
dünyanın enerji təhlükəsizliyinə misilsiz 
töhfələr verib və hazırda əldə olunan 
nailiyyətlərin şərtləndirilməsinə gətirib 
çıxarıb. 

Bakı Enerji Həftəsi çərçivəsində 
27-ci Beynəlxalq Xəzər Neft və Qaz 
Sərgisinin rəsmi açılış mərasimi zamanı 

Prezident İlham Əliyev çıxışında bütün 
bunlar haqqında ətraflı danışaraq, Av-
ropanın enerji təhlükəsizliyi ilə bağlı bir 
sıra məqamlara da toxunulub. Dövlət 
başçısı bu məsələdə şaxələndirməni 
enerji təhlükəsizliyinin başlıca 
amillərindən biri kimi dəyərləndirərək, 
ona Azərbaycanda enerji strategiyası-
nın prioritet istiqamətlərindən biri olaraq 
yanaşıldığını vurğulayıb. 

Prezident İlham Əliyevin rəhbərliyi 
ilə görülən işlərin nəticəsində artıq 
Azərbaycanın müxtəlif istiqamətə 
uzanan 3 neft və 4 qaz boru kəməri 
mövcuddur. Ölkəmiz 4 qonşu ölkəyə 
elektrik enerjisi ixrac edir və Avropaya 
elektrik enerjisi ixrac etməyi planlaşdırır. 
Bu şaxələndirilmiş ixrac marşrutları ilə 
yanaşı, yeni xətlər də nəzərdən keçirilir. 
Buna misal olaraq, Zəngəzur dəhlizinin 
yalnız yüklər üçün deyil, eyni zamanda, 
elektrik enerjisi kimi mühüm ixrac marş-
rutuna çevriləcəyi haqqında da hazırda 
əsaslı fikirlər yürüdülür. 

Azərbaycanın Avropanın ener-
ji təhlükəsizliyində fəal və səmərəli 
fəaliyyəti statistik göstəricilərdə də 
aydın nəzərə çarpır. Bununla bağlı 
əvvəlcə onu deyək ki, ölkəmiz 1997-ci 
ildən Aropa İttifaqı (Aİ) bazarlarına neft 
və qaz tədarük edir. Aİ-yə neftin ixrac 
olunduğu əsas xətt Bakı–Tbilisi–Cey-
han kəməridir.

Bu il mayın 1-dək 628 milyon ton 
neft ixrac olunub. Hasil edilən neftin 
325 milyon tonu Azərbaycanın mənfəət 
neftinin payına düşüb, 458 milyon ton 
neft Bakı–Tbilisi–Ceyhan neft kəməri ilə 
daşınıb.

“Azəri-Çıraq-Günəşli” yatağına 42 
milyard ABŞ dolları investisiya qoyulub 
və gələcəkdə də böyük vəsait qoyula-
cağı nəzərdə tutulub. 

Azərbaycan Prezidenti İlham Əliyev 
son 18 ildə ölkənin enerji sektoru-
nun inkişafına daim diqqət və qayğı 
göstərib. Ötən müddətdə bu sahədə 
genişmiqyaslı islahatlar gerçəkləşdirilib, 
yenidənqurma, tikinti işləri böyük vüsət 
alıb. Dövlətimizin başçısının tapşırığı 
ilə hazırlanan Reabilitasiya Proqramı 
çərçivəsində energetika sistemi əsaslı 
şəkildə modernləşdirilib, “itirilmiş” gene-
rasiya gücləri bərpa edilib. Elektroener-
getika sahəsində fəaliyyətin dayanıqlığı 
artırılıb, texnoloji bazası gücləndirilib 
və infrastrukturu təkmilləşdirilib. Bütün 
bunların nəticəsidir ki, Azərbaycan 
Davos İqtisadi Forumunun “Qlobal 
Rəqabətlilik Hesabatı”nda “əhalinin 
elektrik təchizatı səviyyəsi” üzrə dün-
yada 2-ci yer tutan ölkələr sırasında 
qeydə alınıb. 

“Xalq qəzeti”

Nəzərə almaq lazımdır ki, 
dünya tarixində belə liderlər az-az 
yetişir. Elə millətlər var ki, onlara 
belə bir xoşbəxtlik əsrlər boyu 
nəsib olmur. Əksinə, Azərbaycan 
xalqı o xoşbəxt xalqlardandır ki, 
onun tarixində Heydər Əliyev kimi 
dahi şəxsiyyət, böyük və xilaskar 
oğlu vardır. Məhz ulu öndər Heydər 
Əliyev öz millətinin və dövlətinin 
parlaq gələcəyi naminə böyük xi-
laskarlıq missiyasını şərəflə yerinə 
yetirə bilmişdir. 

Xalqımız ümummili liderin 
tarixə “Gəncə hadisələri” adı ilə 
düşmüş gərgin olaylar zamanı 
göstərdiyi yüksək siyasi səbatı, 
təmkin və qətiyyəti yaxşı xatırlayır. 
Ulu öndər həmin çətin günlərdə 
dəhşətli vətəndaş müharibəsinin 
qarşısını almış, Azərbaycanın ağır 
bəlalardan qurtulmasını təmin 
etmişdir. 

Əgər Heydər Əliyev həmin 
çətin günlərdə siyasi tarix 
səhnəsində olmasaydı, xalqımız 
ağır fəlakətlərə düçar olardı. 
Azərbaycanın istiqlal və istiqba-
lına mane olmaq istəyən qara 
qüvvələr məhz bunu arzulayırdılar. 
O ağır dönəmdə məhz müdrik 
Azərbaycan xalqı və dahi siyasətçi 

Heydər Əliyev tandemi daxili və 
xarici düşmənlərin bəd niyyətlərini 
ürəklərində qoydu. 

Gəlin həmin günlərə qısa 
ekskurs edək. 1993-cü ilin 
yayında ölkədə vəziyyət son 
dərəcə ağırlaşmışdı, hakimiyyət 
strukturlarına, o cümlədən, silahlı 
birləşmələrə nəzarəti itirən o 
zamankı iqtidar 1993-cü ilin ya-
yında ölkəni vətəndaş müharibəsi 
təhlükəsi ilə üz-üzə qoymuşdu. Ar-
tıq bir sıra ərazilərdə – Gəncədə, 
Lənkəranda, Qusarda və digər 
regionlarda silahlı birliklər sepa-
ratçı iddialarla çıxış edib, mərkəzi 
hakimiyyətə tabe olmadıqlarını 
bildirirdilər. 

Hələ 1993-cü ilin fevralın-
da prezident Əbülfəz Elçibəy 
keçmiş korpus komandiri Surət 
Hüseynovun rəhbəlik etdiyi 709 
saylı hərbi hissənin ləğv edilməsi 
haqqında sərəncam imzaladı. 
Surət Hüseynov bu sərəncamı 
icra etmədi. Prezidentin 709 
saylı hərbi hissənin rəhbərliyinin 
dəyişdirilməsi və onun Ağcabədi 
rayonuna köçürülməsi haqqında 
yeni sərəncamı da kağız üzərində 
qaldı. Üstəlik, Gəncəyə gələn 
dövlət nümayəndələri, hüquq-

mühafizə orqanlarının rəhbər 
şəxsləri girov götürüldülər. 

Bundan sonra ovaxt-
kı hakimiyyət 709 saylı hərbi 
hissənin tərksilah edilməsi ilə 
bağlı növbəti səhv qərar qəbul 
etdi və bununla da ölkədə qardaş 
qırğınına əsas yaratdı. 1993-ci il 
iyunun 4-də Surət Hüseynovun 
başçılıq etdiyi hərbi qüvvələrlə 
hökumət qüvvələri arasında silahlı 
toqquşma baş verdi, nəticədə 35 
nəfər həlak oldu. Qardaş qanı 
tökülmüşdü, ölkə çalxalanırdı. 
Əhalidə sabaha, gələcəyə ümid-
sizlik yaranırdı, Azərbaycan dövlət 
müstəqilliyini itirə bilərdi. 

1993-cü il Gəncə hadisələri 
AXC-Müsavat hakimiyyətinin 
cinayətkar səriştəsizliyi, ölkədə ya-
ratdığı anarxiya, xaos, özbaşınalı-
ğın, cəbhə bölgələrində bir-birinin 
ardınca baş vermiş uğursuzluqla-
rın, hakimiyyətdə olanların pozucu 
fəaliyyətlərinin, AXC-Müsavat 
iqtidarına qarşı ümumxalq ina-
mının heçə enməsinin məntiqi 
nəticəsi idi. 

 “Gəncə hadisələri” 

Azərbaycanda dərinləşməkdə 
olan hərbi-siyasi böhranı kritik 
həddə çatdırdı və ölkə vətəndaş 
müharibəsi astanasına gətirildi, 
S.Hüseynovun tabeliyindəki 
silahlı birləşmələr Gəncəbasar 
bölgəsində yerli hakimiyyət struk-
turlarını devirdilər və Bakıya doğru 
hərəkət etməyə başladılar. 

Vətənin bu ağır günündə 
xalqın tələbi ilə Bakıya qayıdan 
ulu öndər Heydər Əliyevin böyük 
səyləri nəticəsində tezliklə ölkədə 
vətəndaş müharibəsinin qarşısı 
alındı. Qısa zaman kəsiyində 
ölkədə nizam-intizam, ictimai 
asayiş bərpa olundu, qanunçuluq 
gücləndirildi. Ulu öndərin qayıdışı 
və milli dövlətçiliyimizin təşəkkülü 
istiqamətində atdığı müdrik ad-
dımlar xalqımızın qəlbində ümid 
çırağı yandırdı. İnsanlar ümummilli 
liderin ətrafında sıx birləşməyə 
başladılar. 

Bəli, bu, bir danılmaz 
həqiqətdir ki, dahi siyasətçi 
Heydər Əliyevin hakimiyyətə qa-
yıdışı ilə Azərbaycan məhv olmaq 
təhlükəsindən qurtuldu. Həyat bir 

daha göstərdi ki, tarixdə görkəmli 
şəxsiyyətlərin rolu həlledicidir. 
Heydər Əliyev tarixi hadisələrin 
arxasınca gedən siyasətçilərdən 
deyil, tarixi yönləndirən və yara-
dan böyük şəxsiyyətlərdəndir. 

Ulu öndər Heydər Əliyev 
bu məsələ ilə bağlı çıxışlarının 
birində belə demişdir: “1993-cü 
ilin iyun ayında Azərbaycanda 
böyük dövlət böhranı yarandı. 
Azərbaycan dağılmağa başladı 
və o vaxtkı iqtidar ölkəni idarə 
edə bilmədi. Gəncədə toqquş-
ma baş verdi və qan töküldü. 
Gəncədə başlayan hərəkat 
Azərbaycanın ərazisinin, demək 
olar ki, yarısından çoxunda 
hakimiyyəti öz əlinə aldı. Vaxtilə 
məni təqib edən, Naxçıvanda 
məni devirmək və Azərbaycandan 
sıxışdırıb çıxarmaq istəyən o 
vaxtkı iqtidar, belə bir zamanda, 
əlacsız qaldı və mənə müraciət 
etdi. Ancaq ondan əvvəl mənə 
müraciət edənlər bizim partiyanın 
üzvləri, Azərbaycanın müxtəlif 
təbəqələrinin nümayəndələri və 
ziyalıları oldu. Onlar məni yenidən 

Bakıya dəvət etdilər”. 
Yeni Azərbaycan Patiyasının 

qurucu üzvlərindən biri, akademik 
Südeyif İmamverdiyev hesab edir 
ki, güclü siyasətçi, praqmatik lider, 
müdrik dövlət adamı kimi, Heydər 
Əliyevin titanik səyləri nəticəsində 
müstəqilliyin ilk illərində da-
ğılmaq və dünya xəritəsindən 
silinmək təhlükəsi ilə üz-üzə 
qalmış Azərbaycanı bu fəlakətdən 
qurtarmaq mümkün oldu, qısa 
müddətdə silahlı qarşıdurma 
cəhdlərinə son qoyuldu, ictimai-
siyasi sabitlik təmin edildi, ölkə 
stabil inkişaf yoluna qədəm qoydu. 

Hörmətli akademikin 
fikrincə, tarixdə Heydər Əliyev 
qədər millətin ruhuna, fikir və 
düşüncələrinə yaxından bələd 
olan, xalqını çətin hədəflərin 
əldə olunmasına səfərbər etməyi 
bacaran və hamı tərəfindən 
birmənalı olaraq sevilən liderlər 
çox azdır. İstər Qərbin, istərsə də 
Şərqin siyasət elmi bu fenomen 
şəxsiyyəti daim öyrənir, onun 
parlaq həyat və fəaliyyətindən 
bəhrələnməyə çalışırlar.

Milli Məclisin Aqrar siyasət 
komitəsinin rəhbəri Tahir Rzayev 
deyir ki, Azərbaycan xalqının 
tarixi sərvəti olan müstəqilliyimizin 
qorunub möhkəmləndirilməsində 
ümummilli liderin müstəsna 
xidmətləri olubdur. Dahi siyasətçi 
Heydər Əliyevin Azərbaycan 
xalqı qarşısında ən böyük 
xidmətlərindən biri özündən 
sonra Prezident İlham Əliyev kimi 
yüksək səriştəli, kreativ düşüncəli, 
intellektual, müdrik dövlət adamı 
yetişdirməsidir. 

Ümummilli lider Heydər 
Əliyevin inkişaf strategiyası 
cənab İlham Əliyev tərəfindən 
dövrün tələblərinə uyğun 
zənginləşdirilməklə uğurla həyata 
keçirilmiş, Azərbaycanı güc-
lü, müasir, beynəlxalq aləmdə 
nüfuzlu dövlətə çevirmişdir. 
2020-ci ilin payızında Prezident, 
müzəffər Ali Baş Komandan İlham 
Əliyevin yüksək qətiyyəti, rəşadətli 
Azərbaycan Ordusunun igid əsgər 
və zabitlərinin qeyri-adi şücaətləri 
sayəsində Azərbaycan xalqı 44 
günlük Vətən müharibəsində tarixi 
Qələbə qazanaraq, ölkəmizin 
ərazi bütövlüyünü bərpa etmişdir. 

İkinci Qarabağ müharibəsində 
öz liderinin ətrafında bir yumruq 
kimi birləşən Azərbaycan xalqı 
isə bu gün işğaldan azad edilmiş 
ərazilərdə böyük həvəs və şövqlə 
qurub-yaratmaqla məşğuldur. 
Prezident İlham Əliyevin müdrik 
liderliyi ilə Azərbaycan dövləti 
və xalqımız regionda ədalətli və 
davamlı sülhün bərqərar olmasına 
çalışır. Məhz buna görə də sivil 
dünyanın, mütərəqqi bəşəriyyətin 
xalqımıza olan dərin inam və 
rəğbəti günbəgün artır.

Bu gün Azərbaycan xalqı öz 
qədim və şanlı tarixinin ən şərəfli 
günlərini yaşayır. Bütün bunlara 
görə biz ulu öndər Heydər Əliyevin 
ölkəmizin parlaq gələcəyinə 
xidmət edən ölməz ideya və 
zəngin siyasi irsinə borcluyuq. 
Nə qədər ki, Azərbaycan xalqı və 
dövləti yaşayır, Heydər Əliyevin 
arzu və idealları da yaşayacaqdır. 

Məsaim ABDULLAYEV,  
“Xalq qəzeti”

Tarix və şəxsiyyət

Xilaskarlıq 
missiyası 

Müstəqilliyin əldə olunması nə 
qədər çətindirsə, onun saxlanılması, 
əbədi olması ondan da çətindir. 

Heydər ƏLIYEV   
Ümummilli lider

Hər bir xalqın, millətin tarixində ağır, taleyüklü 
məqamlar olur. Həmin çətin anlarda yalnız güclü, 
təcrübəli, qətiyyətli liderlər xalqlarıını öz arxalarınca 
apararaq, onları ağır təhlükələrdən xilas edə bilirlər. 
Belə liderlər öz adlarını mənsub olduqları millətlərin 
tarixində qızıl hərflərlə yazan dahi şəxsiyyətlərdir. 

Ötən həftə paytaxtımızda başlanan Bakı Enerji Həftəsi Şuşada 
xüsusi sessiya ilə başa çatdı. Tədbirin əvvəlində Türkiyə Prezidenti 
Rəcəb Tayyib Ərdoğanın sessiya iştirakçılarına ünvanladığı məktub 
oxunduqdan və müzakirə olunan məsələlərlə bağlı çıxışlardan sonra 
isə əməkdaşlığa dair bir sıra sənədlər imzalandı. 

